Коми Республикаын кутасны пасйыны Иван Куратов чужан лунсянь 175 во тырӧм.

Коми Республикаса Юралысь Вячеслав Гайзер кырымаліс Коми Республикаса Веськӧдлан котырлысь тшӧктӧм удж котыртан комитет лӧсьӧдӧм йылысь, коді кутас дасьтыны да нуӧдны коми литературалы подув пуктысь Иван Куратов чужан лунсянь 175 во тырӧмлы сиӧм мероприятиеяс. Оргкомитетӧ пырисны велӧдан да национально-культурнӧй учреждениеясса йӧз, наукаса уджалысьяс. Удж котыртан комитетса веськӧдлысьӧн индӧма Коми Республикаса Юралысьӧс вежысьлысь могъяс олӧмӧ пӧртысь Тамара Николаева.

Кыдзи пасйис Коми Республикаса Юралысь Вячеслав Гайзер, Иван Куратов чужан лунсянь 175 во тырӧмлы сиӧм гӧгрӧс паса мероприятиеяс веськӧдӧма сы вылӧ, медым видзны да паськӧдны поэтлысь литературнӧй наследиесӧ, коми войтыр кывлысь да культуралысь традицияяссӧ, сӧвмӧдны Россияса войтырлысь культурнӧй озырлунсӧ да дінмукостса ёртасьӧмсӧ. Тайӧ ставыс республикалӧн культурнӧй олӧмын лоӧ зэв коланаторйӧн.

“Иван Куратовлӧн поэзия – финн-йӧгра поэзияын вывті тӧдчанатор. Куратовлӧн литературнӧй творчестволӧн тӧдчанлуныс нималӧ ёна ылын Коми Республика сайын. Поэтическӧй озырлун да национальнӧй аслыспӧлӧслун серти Иван Куратов сулалӧ ӧти тшупӧдын татшӧм тӧдчана европаса поэтъяскӧд, кыдзи Роберт Бернс, Шандор Петефи, Тарас Шевченко. Ми пыдди пуктам миян нималана землякӧс да ошкам сэтшӧм водзмӧстчӧмъяс, кутшӧмъясӧс веськӧдӧма сылысь литературнӧй наследиесӧ видзӧм да водзӧ туялӧм вылӧ”, - пасйис Коми Республикаса Юралысь.

***Иван Куратов нимӧн шуӧма сылысь чужан Кебра сикт (ӧні – Куратов сикт, Сыктыв район), Сыктывкарын да Алма-Ата карын (Казахстан Республика) уличаяс, «И.А. Куратов нима гуманитарно-педагогическӧй Сыктывкарса колледж» Коми Республикаса шӧр тшупӧда уджсикасӧ велӧдан асшӧрлуна канму учреждение да «Ӧткымын предмет пыдiсянь велӧдан И.А. Куратов нима 1 №-а шӧр школа» Сыктывкарса муниципальнӧй асшӧрлуна велӧдан учреждение.

Сыктыв районса Куратов сиктын нуӧдӧны И.Куратовлы сиӧм мероприятиеяс. 1978 восянь быд во нуӧдӧны Куратовскӧй поэзия праздник, 2009 восянь – тайӧ поэзиялы да йӧзкост творчестволы сиӧм “Менам муза” республиканскӧй праздник. Праздникыс лоис Коми Республикаса культуралӧн торйӧдны позьтӧм юкӧнӧн, республиканскӧй мероприятиеясын, Россияса дінмуясысь да финн-йӧгра странаясысь участвуйтысьяслы да гӧсьтъяслы зэв тӧдчана лоӧмторйӧн. 
